Avgerð frá 28.06.2001, j. nr. 98S02-0011 og 99S01-0081
- royndarvirksemi
- rakstrarútreiðslur
- afturvunnar avskrivingar
- vantandi skjalprógvan
- ikki góðkendar útreiðslur
- minstukrøv til bókhald
- gáva/arvaforskot
§ § 2, § 17, § 25 og § 30 í avskrivingarlógini, 
§ 32 í skattalógini
§ 3, stk. 5, § 15, stk. 5 og § 29, stk. 3 í lógini um toll- og skattafyrisiting

· Samandráttur: Fa. H er eitt einstaklingavirki, sum framleiðir lýsi úr fiskalivur. Í samband við eftirlitsvitjan á virkinum hækkaði skattavaldið skattskyldugu inntøkuna fyri 1994, 1995 og 1996 við tils. 3.030.200 kr. Hækkingarnar vórðu býttar sundur í 4 høvuðsbólkar: Útreiðslur sum samb. T&S skulu aktiverast og avskrivast (kr. 421.394,92), Skatting av afturvunnum avskrivingum (kr. 212.666,-), Vantandi skjalprógv fyri keyp av livur (kr. 2.400.441,25) og Ikki góðkendar útreiðslur (kr. 127.643,30)
Málið varð kært til Skattakærunevndina, sum kom fram til, at lóg um bókhaldsskyldu var galdandi fyri virkið, at Fa. H skuldi skattast av afturvunnum avskrivingum uppá kr. 212.666, at virkið kundi draga livrakeyp frá samsvarandi innsendum roknskapum, at aktiveringarnar við undantak av kr. 18.000 vegna gjald fyri SEV vóru staðfestar, og at av ikki góðkendum útreiðslum uppá kr. 127.643 vóru kr. 38.433 góðkendar sum frádráttarbærar, meðan kr. 89.209 ikki kundu dragast frá.
Fa. H kærdi avgerðina hjá kommunalu skattakærunevndini viðvíkjandi skatting av afturvunnum avskrivingum og spurningin um royndarvirksemi til Landsskattakærunevndina, meðan Toll- og Skattaráðið kærdi um tann partin av avgerðini hjá kommunalu skattakærunevndini, sum var um at loyva frádrátti fyri útreiðslur til livrakeyp samsvarandi innsendum roknskapum.
Landsskattakærunevndin stafesti avgerðina hjá kommunalu skattakærunevndini viðv spurninginum um royndarvirksemi og bókhaldsskylduglógina eins og avgerðina viðv skatting av afturvunnum avskrivingum. Men spurningurin um frádrátt fyri livrakeyp varð heimvístur til metingar hjá T&S. 

Inngangur: Tann 24.09.99 móttók Kærustovnurin vegna Landsskattakærunevndina kæruskriv frá Toll-og Skattstovuni, Stýrið um partar av avgerð frá 30.08.99 hjá Skattakærunevndini. Kæran snúði seg um skattsetingina hjá Fa. H fyri árini 1994,1995, 1996.

06.10.99 móttók Kærustovnurin vegna Landsskattakærunevndina kæruskriv frá Fa. H um somu avgerð, men um aðrar partar av avgerðini (sí niðanfyri undir málslýsing). Fa. H kravdi kæruna frá Toll- og Skattstovuni avvísta við tí grundgeving, at Toll- og Skattstovan, Stýrið ikki hevði kærurætt, tí sambært § 3, stk. 5 lógini um Toll- og Skattafyrisiting er tað Toll- og Skattaráðið, sum hevur kærurætt.

Toll- og Skattstovan, Stýrið greiddi frá, at tað virkar sum skrivstova fyri Toll- og Skattaráðið, og at avtalaða mannagongdin við Ráðið er, at vegna stuttu kærufreistina (4 vikur frá at avgerð er tikin) kann Stýrið senda inn kæru vegna Ráðið, um kærufreistin annars ikki kann haldast, men at Stýrið tá skal leggja kæruna til góðkenningar á fyrstkomandi Ráðsfundi. Sambært Toll- og Skattstovuni, Stýrið er hetta eisini tað, sum er hent í hesum máli. Ráðið hevði fund 23.11.99 og avgjørdi tá at góðtaka part av kæruna dagfest 24.09.99 og at taka aftur ein part av kæruni. Avrit av fundarbók Ráðsins varð latið Landsskattakærunevndini.

Eftir at Toll- og Skattstovan, Stýrið og Fa. H høvdu fingið høvi at gera viðmerkingar til spurningin um kærurættindini, varð formalitetsspuningurin settur til serskilda viðgerð. Á fundi 26.04.2000 avgjørdi Landsskattakærunevndin at góðkenna kæruna frá 24.09.99 og at taka málið til realitetsviðgerð. Avgerðin varð grundað á, at nevndin góðtók Toll- og Skattstovuna, Stýrið sum umboð fyri Toll- og Skattaráðið, og at kæran tí var innkomin rættstundis.

Vegna misskiljingar á Kærustovninum varð hendan avgerð hjá nevndini ikki fráboðað kærarunum beinanvegin. Ikki fyrr enn fundur var ásettur at vera í Landsskattakærunevndini 18.09.2000 um teir materiellu spurningarnar í málinum, kom fram, at avgerðin ikki var fráboðað. Kærustovnurin kunnaði tí Fa. H um avgerðina við at senda avrit úr gerðabókini og avrit av uppritinum frá Kærustovninum til Landsskattakærunevndina. Fundurin 18.09.2000 endaði við, at málið varð útsett til innheintan av nærri upplýsingum um livrakeypið. Umboð fyri Toll- og Skattstovuna / Ráðið og umboð fyri Fa. H vóru á fundi og góvu frágreiðing.

Fa. H bað seinni um at fáa formalitetsspurningin uppafturtiknan. Áheitanin um uppafturtøku varð grundað á, at tilmælið frá Kærustovninum ikki var rætt.

Á fundi 28.03.01 avgjørdi Landsskattakærunevndin ikki at loyva uppafturtøku, tí eingir nýggir upplýsingar av týdningi fyri avgerðini eru lagdir fram fyri nevndina, eftir at avgerðin frá 26.04.00 varð tikin. Landsskattakærunevndin viðmerkti, at undir viðgerðini av málinum var nú eisini komið inn á, at lógin um Toll- og Skattafyrisiting ikki er eintýðug í mun til spurningin um, hvør hevur kærurættindi Ráðið ella Stýrið. Víst varð á tað ósamsvar, sum er millum § 3, stk. 5 og § 15, stk. 5 í lógini um Toll- og Skattafyrisiting, har § 3, stk. 5 sigur, at tað er Ráðið sum hevur kærurættindi, men eftir tilmæli frá Stýrinum, meðan § 15, stk. 5 sigur, at tað er Stýrið sum hevur kærurættindi, men eftir samtykki frá Ráðnum.

Hendan avgerð varð fráboðað Fa. H 10.04.01. Fa. H hevur spurt, um spurningurin um formalitetin skal leggjast fyri rættin innan 3 mánaðar. Kærustovnurin hevur svarað honum, at tá talan bert eru um avgerð uppá part av einum máli, fer 3 mánaðars freistin ikki at renna, fyrr enn málið sum heild er endaliga avgjørt.

Materiellu spurningarnir í báðum kærunum vóru viðgjørdir og avgjørdir á fundi hjá Landsskattakærunevndini 28.06.01. Umboð fyri Toll- og Skattstovuna / Ráðið og umboð fyri Fa. H vóru á fundi og góvu frágreiðing.

Málslýsing:
Fa H er eitt einstaklingavirki. Virkið framleiðir lýsi úr fiskalivur, og útflytur tað til víðari framleiðslu. Virksemið byrjaði í smáum, og rakstrargøgn hava teir roynt at fingið bíliga og hava gjørt nakað sjálvir. Rávøran kemur frá skipum og privatpersónum, sum skilja livrina frá, tá fiskað verður, og hendan livurin verður so leverað í bygdini. Livurin má arbeiðast beinanvegin, tá hon er keypt, tí annars fær hon ljótan lit og kann ikki brúkast. Lýsi, sum teir framleiða, má helst seljast innan 3 mánaðir, tí annars tráðnar tað. Teir selja sjálvir vøruna.

Málið byrjaði við eini eftirlitsvitjan, sum skattavaldið gjørdi hjá Fa. H í januar 1998 Úrslitið var, at skattavaldið hækkaði skattskyldugu inntøkuni fyri 1994, 1995 og 1996 við íalt kr. 3.030.200,-.

Hækkingarnar kunnu býtast upp í 4 høvuðsbólkar: 
Útreiðslur sum samb. T&S skulu aktiverast og avskrivast (kr. 421.394,92)
Skatting av afturvunnum avskrivingum (kr. 212.666,-)
Vantandi skjalprógv fyri keyp av livur (kr. 2.400.441,25)
Ikki góðkendar útreiðslur (kr. 127.643,30)

Málið varð kært til Skattakærunevndina, sum kom fram til, at lóg um bókhaldsskyldu var galdandi fyri virkið, at Fa. H skuldi skattast av afturvunnum avskrivingum uppá kr. 212.666, at virkið kundi draga livrakeyp frá samsvarandi innsendum roknskapum, at aktiveringarnar við undantak av kr. 18.000 vegna gjald fyri SEV vóru staðfestar, og at av ikki góðkendum útreiðslum uppá kr. 127.643 vóru kr. 38.433 góðkendar sum frádráttarbærar, meðan kr. 89.209 ikki kundu dragast frá.

Fa. H kærdi síðani avgerðina hjá kommunalu skattakærunevndini viðvíkjandi skatting av afturvunnum avskrivingum og spurningin um royndarvirsemi til Landsskattakærunevndina, meðan Toll- og Skattaráðið kærdi um tann partin av avgerðini hjá kommunalu skattakærunevndini, sum var um at loyva frádrátti fyri útreiðslur til livrakeyp samsvarandi innsendum roknskapum.

Landsskattakærunevndin skal sostatt taka støðu til spurningarnar um royndarvirksemi/ bókhaldsskyldulógina, skatting av afturvunnum avskrivingum og frádrátti fyri livrakeyp.

Viðvíkjandi bókhaldsskyldu og royndarvirksemi 
Tað framgongur í kommunalu skattakærunevndaravgerðini, at kærarin hevur gjørt galdandi, at talan er um royndarvirksemi, ið kemur inn undir § 32 í skattalógini, og at slíkt virksemi ikki er umfatað av lóg um bókhaldsskyldu og kunngerð um minstukrøv til bókhald og roknskap. Kærarin sigur, at virkið var bert ætlað sum royndarvirksemi fyri at vita, um tað bar til at framleiða lýsi í Føroyum. Víst verður á, at hetta virksemið hevur øll eyðkenni fyri royndarvirksemi, m.a. at bygningurin er illa egnaður, at fyribilsloyvið gekk út 01.07.98, og at varandi umhvørvisloyvi ikki fekst.

Fa. H førdi tí fram, at virkið skal roknast sum royndarvirksemi eftir § 32 í skattalógini, at § 32 ikki skilir millum rakstrarútreiðslur og íløguútreiðslur, at royndarvirksemi ikki er nevnt í bókhaldsskyldulógini, og at kunngerðir við heimild í hesi lóg tí heldur ikki eru galdandi fyri virkið.

Kommunala skattakærunevndin kom fram til, at bókhaldsskyldulógin var galdandi. Víst var til, at eftir lógini eru framleiðsluvirki bókhaldsskyldug. Kærarin hevur ikki sett seg ímóti, at eitt virki, sum keypir livur og framleiðir lýsi, er umfatað av lógini, men kærarin meinar, at so leingi virksemið er á royndarstigi, er tað ikki umfatað av lógini um bókhaldsskyldu, men at tað er umfatað av § 32 í skattalógini.

Kommunala skattakærunevndin sigur í síni avgerð, at einki er at ivast í, at tá virkið byrjaði at framleiða lýsi, var talan um royndarvirksemi. Men tað, at sølan eftir stuttari tíð kom uppá nakrar milliónir árliga, at virsemið gav avlop, og at avgjørt var at byggja nýggjan framleiðslubygning, alt talar fyri, at verulig vinna er komin í gongd, hóast royndir og gransking kunnu halda fram.

Í avgerðini hjá Kommunalu skattakærunevndini verður upplýst um § 32 í skattalógini, at hendan greinin fyrstu ferð kom inn í lógina við samtíðarskattalógini frá 1984. Í viðmerkingunum til lógaruppskotið stendur, at tann skattalóg, sum hevði verið frammanundan, hevði í prinsippinum ikki heimilað frádrátt fyri royndarvirksemi, tí kravið hevði verið, at ein vinnulig inntøka skuldi vera, áðrenn talan var um frádráttir. Landsstýrið vísti á, at tað kundi vera kostnaðarmikið at gera royndir og helt, at heimild skuldi vera at draga hendan kostna frá, tá ein verulig vinna var komin í gongd. Tó skuldi í royndartíðarskeiðnum verða loyvt at draga útreiðslur frá ájavnt við inntøkurnar.

Víðari verður í avgerðini hjá Kommunalu skattakærunevndini upplýst, at við undantak av 1994, tá hallið var góðar kr. 9.000,- geva roknskapirnir hjá Fa. H fyri 1995 og 1996 avlop. Sostatt hava inntøkurnar verið nóg stórar til, at rúm hevur verið fyri at draga útreiðslurnar frá uttan mun til, um talan er um royndarvirksemi ella ikki.

Pástandinum hjá Fa. H um, at § 32 í skattalógini ikki ger mun á rakstrar- og íløguútreiðslum, heldur Landsskattakærunevndin ikki kann nýtast sum grundgeving fyri eini tulking sum loyvir, at tað, sum undir vanligum umstøðum verður bókað sum íløgur, kann bókast sum rakstur, tá tað snýr seg um royndarvirksemi.

FA. H ger galdandi:
Í kæruni til Landsskattakærunevndina førir Fa. H fram, at teir byrjaðu eitt royndarprojekt, sum vardi hesi 3 árini. Hóast teir hava roynt at sannføra skattavaldið um hetta, so hongur skattavaldið seg einans í, at virksemið gav yvirskot. Hetta heldur Fa. H er sjálvmótsigandi, av tí at endamálið við vinnuroyndum júst er at finna útav, um til ber at fáa yvirskot av virkseminum, og tí er tað meiningsleyst at steðga virkseminum dagin fyri, at yvirskotið verður.

Fa. H vísir á, at í skattalógini er eitt virkisøki, sum eitur "royndarvirksemi", definerað sum nakað heilt annað enn "vinna" ella "framleiðsluyrki". Munurin á hesum er, at royndarvirksemi verður sett í verk við tí endamáli at fáa royndarúrslit, meðan vinna verður framd fyri at vinna pening. Royndarvirksemi fer ofta fram undir kaotiskum umstøðum, hvat viðvíkur útgerð, hølum, loyvum og umstøðum annars – eisini hvat viðvíkur tí fíggjarliga partinum, - og ikki ber til frammanundan at siga, hvat úrslitið verður. Ei heldur ber til aftaná av úrslitinum at gera av, um eitt virksemi var vinna ella royndarvirksemi. Hetta var sjálvsagt gjørt av, áðrenn byrjað varð.

FA. H ger galdandi, at royndarvirksemi ikki kemur inn undir hugtakið "vinnu" sum nevnt í § 1 B nr. 29 í bókhaldsskyldulógini, tí hendan ásetingin fevnir um nakað heilt annað. Ei heldur er royndarvirksemi nevnt aðrastaðni í § 1 B, hóast hetta virkisøki eksisterar sambært skattalógini. Kærarin førir fram, at fyri virkisøkir, sum ikki eru nevnd í § 1, er lógin ikki galdandi.

Á fundi í Landsskattakærunevndini 28.06.01 vísti umboð fyri Fa. H harumframt á, at hann hevði spurt seg fyri hjá Toll- og Skattstovuni, um royndarvirksemi kom undir bókhaldsskyldulógina, og frá T&S hevði fingið váttað, at royndarvirksemi ikki varð nevnt í bókhaldsskyldulógini.

Toll- og Skattaráðið ger galdandi:
Ført verður fram, at skattavaldið metir virksemið hjá Fa. H sum vanligt framleiðsluvirksemi og ikki sum eitt royndarvirksemi. Men hóast talan er um royndarvirksemi ella ikki, so skulu rakstrargøgn, sum verða keypt ella gjørd aktiverast eftir avskrivingarlógini § 2 og § 17.

Skattavaldið vísir á, at virksemið hjá Fa. H er fevnt av krøvunum í kunngerðini um minstukrøv till bókhald og roknskap. Í lóg um bókhaldsskyldu frá 24.10.1978 er í § 1, B nr. 29 ásett, at persónar, sum hava sjálvstøðuga vinnu av framleiðsluyrki av einumhvørjum slagi, hava bókhaldsskyldu. Munur verður ikki gjørdur á, um talan er um vinnu á royndarstigi ella ikki. Tá virkið sostatt er fevnt av bókhaldsskyldulógini, so skal virkið eisini lúka krøvini, sum ásett eru í kunngerð um minstukrøv til bókhald og roknskap.

Á fundinum hjá Landsskattakærunevndini 28.06.01 endurgóvu umboð fyri skattavaldið skrivligu sjónarmið síni og vístu annars á, at hóast royndarvirksemi ikki er nevnt serskilt í bókhaldsskyldulógini, so er harvið ikki sagt, at tað ikki er fevnt av lógini, tí royndarvirksemi kann altíð bólkast inn í aðrar av teimum høvuðsbólkum, sum lógin nevnir. Í hesum føri er Toll- og Skattaráðið av tí áskoðan, at uttan mun til um talan er um royndarvirksemi ella ikki, so er livravirkið hjá Fa. H eitt framleiðsluvirki, og hesi eru fevnd av bókhaldsskyldulógini § 1 B nr. 29.

Viðvíkjandi skatting av afturvunnum avskrivingum 
Upplýst er, at mamman í 1995 hevur latið trimum av børnum sínum gamla virkisbygningin fyri kr. 100.000,-. Bygningurin varð útvegaður í 1967.

Skattavaldið vísir á, at bygningurin samb. roknskapinum er útvegaður fyri tilsamans kr. 463.500,-, og at hann er avskrivaður við kr. 212.666 niður á kr. 250.834,-.

Skattavaldið hevur ført fram, at talan er um ein vinnuligan bygning, og at hann tí í skattligum høpi skal avhendast fyri handilsvirði. Eingin meting er av handilsvirðinum, og skattavaldið hevur tí ásett handilsvirðið ájavnt við útveganarvirðið. Hetta merkir, at tær skattligu avskrivingar, sum áður eru gjørdar uppá kr. 212.666,-, nú skulu skattast.

FA. H vísir í kæruni á, at bygningurin er seldur teimum trimum børnunum, sum møguliga kunnu koma at nýta hann framyvir, og at talan er ikki um arvaforskot.

Kommunala skattakærunevndin hevur víst á, at tá vinnuligir bygningar verða seldir, eigur handilsvirðið at liggja til grund fyri eini skattauppgerð, og at hóast tað, at foreldur eftir § 29, stk. 3 í skattalógini kunnu lata børnum skattafríar gávur, so er í § 30 í avskrivingarlógini ásett, at móttøka og avhending av ognarlutum verður sett javnt við keyp og sølu. Sambært kommunalu skattakærunevndini er sølupeningurin í hesum føri tað virðið, sum verður lagt til grund við útrokning av gávugjaldi ella inntøkuskatti ella virðið í vanligum handli um avhendingarmundið. Víst verður á, at í hesum førinum er bygningurin útvegaður fyri 463.500 kr. meðan bókaða virðið ultimo 1995 var kr. 250.834 kr., tí bygningurin var avskrivaður við 212.666 kr. Sambært ognarbrævi 30.11.1995 er søluprísurin fyri bygningin settur til 100.000,- kr. Sambært kommunalu skattakærunevndini eigur kærarin tí í samband við avhending av bygninginum at skattast av afturvunnum avskrivingum uppá 212.666 kr.

Viðvíkjandi frádrátti fyri keyp av livur
Tað framgongur í avgerðini hjá kommunalu skattakærunevndini, at ein partur av livrakeypinum hjá Fa. H er kontant keyp, sum er skrivað upp í bók, men tað er ikki upplýst, hvar ella hvørjum keypt er frá. Skattavaldið vísti á, at minstukrøvini ikki eru fylgd, og at frádráttur ikki kann loyvast fyri keyp av livur, sum fakturi ella avrokning ikki er fyri. Skattavaldið førdi fram, at uttan mun til, um tað snýr seg um royndarvirksemi ella ikki, so skal virkið halda kunngerðina um minstukrøv. Víðari verður víst til, at sambært § 9 í kunngerðini skulu virkir, sum hava kontantar inn- og útgjaldingar føra kassaroknskap, og samb. § 11 skal hvørt virki, sum keypir ella selur vøru, hava skjalprógv sum vísir, hvat keypt er og frá hvørjum.

Upplýst verður í kommunalu avgerðini, at Fa. H hevur boðið sær til at útgreina livrakeypið upp á dato, skip/bát, kilo og upphædd, men at skattavaldið kravdi, at nýggir avreiðingarseðlar vóru skrivaðir, og at farið varð til hvønn einstakan seljara at fáa váttan.

Kommunala skattakærunevndin staðfesti í síni avgerð, at Fa. H átti at halda kunngerðina um minstukrøv, og at roknskapargrundarlagið tí ikki var nóg gott. Kommunal skattakærunevndin vísti tó til, at í Vegleiðingarskrivi hjá Líkningarráð Føroya 1996 stendur á s. 157: At møguleiki er fyri at tilsíðisseta roknskapargrundarlagið vil ikki sjálvvirkandi føra til, at tann sjálvuppgivna inntøkan verður hækkað. Roknskaparúrslitið kann vera rætt, sjálvt um staðfest er, at tað ikki hevur verið gjørd munadygg kassa-avstemman. Líkningarmyndugleikarnir skulu í øllum førum kunna grundgeva, at ein mett áseting sum víkir frá tí, sum skattgjaldarin sjálvur hevur uppgivið, er sannlík. Kommunala skattakærunevndin helt, at virkið ikki kundi hava havt sínar inntøkur uttan at hava keypt væl av livur. Av tí at skattavaldið ikki hevði grundgivið fyri, at tað var sannlíkt, at teirra broyting var rættari enn tað, sum roknskapurin vísti, kom Kommunala skattakærunevndin fram til, at Fa. H kann draga livrakeyp frá samsvarandi innsendum roknskapum.

Toll- og Skattaráðið hevur kært hendan partin av avgerðini hjá Kommunalu skattakærunevndini og førir hinvegin fram, at virkið eigur at fáa frádrátt fyri tær útreiðslur, sum virkið hevur skjalprógvað, meðan virkið ikki eigur at fáa góðkent frádrátt fyri útreiðslur, sum ikki eru skjalprógvaðar. Toll- og Skattaráðið vísir á, at tað er í tráð við vanliga siðvenju á skattaøkinum, at frádráttur bert verður loyvdur, um útreiðslan er skjalprógvað, jvb. § 11 í kunngerð nr. 22 frá 27.01.1993 um minstukrøv til bókhald og roknskap.

Upplýst verður, at orsøkin til skattahækkingina var, at virkið ikki hevði skjalprógvað útreiðslurnar til keyp av livur. Bókingarskjølini fyri keyp av livur eru partvíst skrivaðir fakturar og kontant keyp, sum er skrivað upp í eina bók, men tað er ikki upplýst, hvar ella frá hvørjum keypt er frá. Virkið hevur keypt livur kontant frá privatpersónum. Hesi hava ikki skrivað undir fyri móttøku av peninginum, og eingin kassaroknskapur er.

Tá eitt virki keypir fiskaúrdráttir kontant, skal ein fakturi ella avrokning vera. Fradráttur kann ikki loyvast fyri keyp av livur, har eingin fakturi ella avrokning er.

Á fundi hjá Landsskattakærunevndini 28.06.01 greiddu umboð fyri skattavaldið frá, at tann dokumentatión, skattavaldið hevði móttikið, leyk ikki krøvini í bókhaldskunngerðini, tí eingin hevði váttað fyri móttøku av peninginum, virkið sigur seg hava goldið fyri livur. Skattavaldið kann ikki veita frádrátt bert eftir upplýsingunum frá virkinum, tí hetta er tað sama sum at geva frítt slag fyri frádrátti. Skattavaldið vísti í hesum sambandi m.a. á, at tað onga vissu hevur fyri, at livurin ikki er fingin til vega ókeypis.

Uppá upplýsingar frá Fa. H um, at skattavaldið hevði havt møguleika at eftirhyggja innvigingarseðlarnar, upplýsti umboð frá skattavaldinum, at stjórin á livravirkinum hevði havt mappuna við innvigingarseðlunum við á ein fund á Toll- og Skattstovuni Øki, men at skattavaldið fekk ikki loyvi at kopiera alla hesa mappu bert nøkur fá dømi, tí tá skattavaldið hevði upplýst, at tey eisini vildu hava upplýsingar um, hvør hevði móttikið peningin, vildi stjórin ikki lata innvigingarseðlarnar frá sær.

Fa. H ger galdandi:
Fa. H sigur, at skattavaldið ongantíð hevur sagt, at virkið ikki hevur keypt livur, ella gjørt viðmerkingar til teirra skjalprógv hesum útreiðslum viðvíkjandi, men hevur uttan víðari sýtt fyri at veita frádrátt, tí teir ikki vita, hvør hevur móttikið peningin.

Fa. H førir fram, at eftir vegleiðingarskrivi Líkningarráðsins frá 1996 skulu líkningarmyndugleikarnir grundgeva fyri, at ein mett áseting er rættari enn tann uppgivna. Tað hevur skattavaldið ikki gjørt.

Sambært Fa. H snýr málið seg um, at skattavaldið kravdi, at teir skuldu fara til hvønn einstakan móttakara av livrapengum og fáa hesar at vátta, hvussu nógv hvør teirra hevði fingið 4 ár aftur í tíðina. Hett var sjálvsagt ómøguligt. Og Fa. H fregnast eftir heimildini hjá skattavaldinum at seta fram hetta kravið.

Víðari verður sagt, at tað ikki er vanligt í Føroyum at krevja undirskrivaða kvittan, tá goldið verður fyri vørur, ein hevur fingið, og kærarin heldur ikki, at hetta er kravt í nakrari roknskarparlóg. Hann upplýsir, at kassaroknskapurin er førdur sum ein konto nevnd "kassapeningur" í bókhaldinum.

Á fundi hjá Landsskattakærunevndini 28.06.01 greiddu umboð fyri Fa. H frá, at tá teir byrjaðu at taka móti livur í 1994, var tað krav frá fiskimonnunum, at livurin varð rindað kontant til manningina, annars vildu teir ikki selja virkinum livur.

Miðalprísurin á livur var umleið 1,50 kr. og úrtøkan hjá virkinum var umleið 50% av lýsi pr. kg. livur. Mannagongdin, sum varð nýtt, var at stjórin vigaði inn livur frá hvørjum báti sær. Hann gav síðani einum mammubeiggja sínum boð um, hvat var keypt og frá hvørjum soleiðis, at mammubeiggin kundi taka hond um bankaviðurskiftini, so peningurin kundi hevast beinanvegin í bankanum. Ein av manningini fekk síðani ein konvolut við peninginum frá stjóranum, har hesin hevði váttað keypið við at skriva á móttikin kilo og prís. Hvussu manningin so býtti peningin ímillum sín, blandaði virkið seg ikki uppí. Sambært eigara framganga allar hesar útgjaldingar av teim kontoavritum, sum longu eru latin til skattavaldið og Landsskattakærunevndina. Stjórin upplýsti, at allir innvigingarseðlarnir eru tøkir, og skattavaldið hevur havt møguleika at eftirhyggja teir, men hesum hevði skattavaldið ikki áhuga í, tí tey kravdu at síggja, hvørjir persónar høvdu móttikið peningin. Eisini hevur felagið ført livrakeypini inn í bók.

Grannskoðari umboðaði eisini Fa. H á hesum fundi. Hann tók samanum málið og metti, at skattavaldið hevði ikki handlað rætt í hesum føri. Hann vísti á, at øll vóru samd um, eisini skattavaldið, at virkið Fa. H hevði havt útreiðslur av livrakeypinum. Sambært frágreiðing frá stjóranum fekst í meðal 50% burturúr livruni, og miðalinnkeypsprísurin var 1,50 kr. Skattavaldið hevur upplýsingar um, hvussu nógv livralýsið er selt og hevur fingið upplýsingar um miðalinnkeypsprís. Hann metti tí, at tá skattavaldið hevur ella hevur møguleika at fáa fatur á øllum teimum upplýsingum, teir hava brúk fyri fyri at gera eina realistiska meting, er ikki rætt bara at sýta øllum frádrátti. At skattavaldið framhaldandi stendur fast við, at útreiðslurnar skulu skjalprógvast á annan hátt, so skattavaldið kann síggja, hvør hevur móttikið pening fyri sølu av livur, loysir ikki málið, tí hesi skjalprógv finnast ikki. Sambært grannskoðaranum átti skattavaldið tí at sett seg at viðgjørt tey skjalprógv, sum eru tøk ella kunnu fáast til vega, og síðani mett um, um frádrátturin átti at verið samsvarandi teim upplýsingum, virkið hevur givið, ella um sjálvstøðug meting skal gerast.

Annars varð víst á, at skuldi skattavaldið út til hvønn mann, sum hevði móttikið pening fyri sølu av livur, so kundi skattavaldið gera hetta við at eftirkanna innvigingarseðlarnar, sum sýna, hvørjum báti er keypt frá og nær. Út frá hesum kann skattavaldið so fara aðrastaðni og eftirkanna, hvør var mynstraður á hvørjum túri.

Viðmerkingar frá Landsskattakærunevndini og avgerð:
Royndarvirksemi og bókhaldsskyldulógin:
Viðvíkjandi spurninginum um royndarvirksemi tók Landsskattakærunevndin undir við Kommunalu skattakærunevndini í, at tá Fa. H byrjaði at framleiða lýsi kann talan hava verið um royndarvirksemi. Men tá framleiðslan eftir stuttari tíð kom upp á nakrar milliónir árliga, innkeyp og framleiðsla komu í skipaða gongd, virksemið gav avlop og avgjørt varð at byggja nýggjan framleiðslubygning, tá talar alt fyri, at verulig vinna er komin í gongd heilt skjótt eftir byrjan. 

Landsskattakærunevndin er eisini samd við Kommunalu skattakærunevndini í, at virkið, sum kann bólkast sum framleiðsluvirki, kemur undir ásetingarnar í bókhaldsskyldulógini.

Avgjørt varð tí at staðfesta avgerðina hjá Kommunalu skattakærunevndini viðvíkjandi spurningunum um royndarvirksemi og bókhaldsskyldulógina.

Bygningurin:
Viðvíkjandi bygninginum so er í § 25 í avskrivingarlógini ásett, at selur ein skattskyldugur ein avskrivingarbæran bygning fyri meira enn tað skattliga bókaða virðið, so skal vinningurin og gjørdar avskrivingar verða roknaðar uppí skattskyldugu inntøkuna. Harumframt er í § 30, stk. 2 ásett, at avhending av ognarlutum sum gáva ella arvaforskot verður í hesi lóg javnmett við sølu av somu ognarlutum. Sølupeningurin er tað virði, sum verður lagt til grund við útrokningina av gávugjaldi ella inntøkuskatti í sambandi við avhendingina ella, um so er, at ognarluturin ikki er avgjalds- ella inntøkuskattskyldugur, virðið i vanligum handli um avhendingarmundið.

Av hesum metir Landsskattakærunevndin, at tað er greitt, at kærarin skal skattast av afturvunnum avskrivingum, um bygningurin verður seldur fyri hægri virði enn bókaða virðið.

Eingin meting er um handilsvirðið, tá bygningurin varð avhendaður, og kærarin hevur ikki á nakran hátt sannført um, at virðið, sum Toll- og Skattstovan hevur sett bygningin til, er skeivt. Grundað á hesu viðurskifti, og tá Landsskattakærunevndin ikki hevur upplýsingar, sum gera hana føra fyri at gera egna meting um handilsvirðið á bygninginum, avgjørdi Landsskattakærunevndin at staðfesta avgerðina hjá Kommunalu skattakærunevndini viðvíkjandi skatting av afturvunnum avskrivingum.
Livrakeypið:
Viðvíkjandi spurninginum um frádrátt fyri livrakeypið, so er hetta ein spurningur um, hvussu skattavaldið eigur at handla, tá skattgjaldari krevur frádrátt, sum hann ikki kann skjalprógva.

Eingin ivi er um, at ein vinnurekandi sambært §§ 9 og 11 í kunngerðini um minstukrøv til bókhald hevur skyldu at hava skjalprógv fyri allar inntøkur og útreiðslur og harvið eisini tær útreiðslur, sum hann krevur frádrátt fyri. Kunngerðin inniheldur ásetingar um sanktiónir, bøtur og revsing, verða reglurnar ikki fylgdar, men ikki nakra áseting um, hvønn skattligan týdning brot á kunngerðina hava.

Hevur skattgjaldarin ikki neyðugu skjalprógvini, so er spurningurin, um grundarlagið undir roknskapinum er so mikið vánaligt, at Toll- og Skattstovan kann tilsíðisseta allan roknskapin og meta um skattskyldugu inntøkuna, ella um manglarnir í roknskapartilfarinum eru so mikið avmarkaðir, at ikki er neyðugt at seta til síðis allan roknskapin, men bert gera ávísar reguleringar, m.a. at nokta frádrátt ella at meta um tann einkulta útreiðslupostin.

Í hesum førinum hevur Toll- og Skattstovan góðkent skattaroknskapin sum verandi nóg gott grundarlag undir eini skattseting, men hevur kravt broytingar í einkultu postunum m.a. útreiðslunum vegna livrakeyp. Upplýsingarnir í málinum geva greiða ábending um, at kærarin hevur havt størri útreiðslur til livrakeyp enn tær upphæddir, sum Toll- og Skattstovan hevur góðkent. Sambært málsupplýsingunum hevur skattavaldið í 1994 góðkent 0 kr. av 57.539,50 kr., í 1995 194.274,00 kr. av 1.223.410,35 kr. og í 1996 698.168,20 kr. av 1.119.491,40 kr.

Kommunala Skattakærunevndin hevur í síni avgerð víst á, at Toll- og Skattstovan við bert at sýta fyri at veita frádrátt vegna manglandi skjalprógv, hevur framt eina skattseting, sum er minni eftirfarandi enn tann, sum roknskapurin vísir. Kommunala Skattakærunevndin gav kæraranum viðhaldi í, at livrakeypið kann dragast frá sum uppgivið av honum.

Landsskattakærunevndin er samd við Kommunalu skattakærunevndina í, at hendan skattseting hjá Toll- og Skattstovuni førir við sær eitt skeivt skattligt úrslit, tí skattsetingin hjá skattavaldinum er minni sannførandi enn tað roknskapargrundarlag, sum virkið hevur gjørt sína skattauppgerð eftir. Men hetta førir ikki til, at ódokumenteraða uppgerðin frá Fa. H so skal góðkennast uttan nærri kannan, tí so hevur skattavaldið onga trygd fyri, hvat hon veitir frádrátt fyri. Heldur eigur skattavaldið at gera eina roynd at gera eina sannlíka meting.

Fyri at kunna gera eina sannlíka meting er neyðugt, at skattavaldið hevur upplýsingar um miðalinnkeypsprísin og mongdina av keyptari livur, og samanber hesar upplýsingar við mongdina av seldum lýsi og upplýsingarnar um úrtøku av lýsi pr. kg. av keyptari livur. Av málinum framgongur, at skattavaldið hevur allar nevndu upplýsingar uttan teir upplýsingar, sum viðvíkja mongdini av keyptari livur. Sambært Fa. H eru skjalprógvini fyri mongdini av livrakeypi tøk. Skattavaldið kann sostatt við at útvega sær hesi skjøl frá Fa. H gera eina meting av útreiðslunum til keyp av livur, og er tað áskoðanin hjá Landsskattakærunevndini, at skattavaldið út frá teim givnu umstøðunum í hesum máli hevur skyldu at gera eina meting heldur enn at sýta fyri frádrátti.

Vísandi til omanfyristandandi avgjørdi Landsskattakærunevndin at heimvísa spurningin um frádrátt fyri livrakeyp til metingar hjá Toll- og Skattstovuni og at áleggja Toll- og Skattstovuni at gera metingina eftir omanfyrinevnda leisti.

Sambært § 25, stk. 5 í lógini um Toll- og Skattafyrisiting kann úrskurður hjá Landsskattakærunevndini leggjast fyri Føroya Rætt, men skal hetta vera gjørt innan 3 mánaðar at rokna frá móttøku av hesi fráboðan."

